
Mesa del Parlament
La Mesa del Parlament, en la sessió tinguda el 17 de març de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 22/2010, del 20 de juliol, del Codi de consum de Catalunya, per a la millora de la protecció de les persones consumidores en matèria de crèdits i préstecs hipotecaris, vulnerabilitat econòmica i relacions de consum, aprovada pel Ple del Parlament en la sessió del 18 de desembre de 2014:
«Lei de modificacion dera Lei 22/2010, deth 20 de junhsèga, deth Còdi de consum de Catalonha, entara melhora dera proteccion des persones consumidores en matèria de crèdits e prèsts ipotecaris, vulnerabilitat economica e relacions de consum
Preambul
Er aument considerable ena taxa d’execucions ipotecàries des der inici dera crisi financèra mondiau er an 2007 hè convenient possar un seguit de mesures que melhoren era situacion des persones consumidores en encastre des crèdits o prèsts ipotecaris, especiaument quan se tracte der aqueriment der abitatge abituau.
Era reforma modifique era Lei 22/2010, deth 20 de junhsèga, deth Còdi de consum de Catalonha, en us dera competéncia en matèria de consum qu’er article 123 der Estatut d’autonomia atribuís ara Generalitat e d’acòrd damb çò qu’establissen es articles 28, 34 e 49 deth madeish Estatut, en marc der article 51 dera Constitucion, damb relacion ara activitat financèra des caishes d’estauvis e des entitats de crèdit a qué hèn referéncia es articles 120.2 e 126.3 der Estatut, respectivament.
Aguesta lei seguís es orientacions mercades per diuèrsi projèctes comunitaris sus aguesta matèria, com ara era Directiva 2014/17/UE deth Parlament Europèu e deth Conselh, deth 4 de hereuèr, sus es contractes de crèdit entàs consumidors relatius as bens immòbles d’us residenciau.
Aguesta reforma, essenciaument, aumente es garanties dera persona consumidora ena contractacion de crèdits o prèsts ipotecaris, çò qu’implique era regulacion deth contengut dera publicitat, era informacion precontractuau, eth déuer d’analisi dera solvéncia dera persona consumidora e eth déuer, autant des entitats financères e de crèdit coma deth notari que i intervien, de hèr comprensibles tara persona consumidora es implicacions economiques e juridiques dera transaccion concrèta, especiaument es conseqüéncies en cas d’impagament.
D'aguesta manèra, se vò garantir era proteccion des consumidors que son deutors ipotecaris ath long der iter contractuau, des dera publicitat des productes ipotecaris d’actiu, passant pera fasa precontractuau e pera aufèrta, enquiath lheuament a escritura publica deth crèdit o prèst ipotecari. En aguest sens, s’oriente era actuacion notariau coma garant dera legalitat dera operacion e deth dret ara informacion dera persona consumidora, s’especifiquen eth contengut minim ena fasa publicitària e dera informacion precontractuau, era verificacion dera solvéncia deth deutor, e es auti aspèctes documentaus e d’informacion qu’an d’ajudar ara persona consumidora a hèr ua eleccion racionau e responsabla damb relacion ara  contractacion o non deth crèdit o prèst ipotecari.
Era reforma tanben possibilite qu’eth deutor pogue comparar tostemp, tanben des deth moment dera publicitat, eth crèdit o prèst ipotecari que se li aufrís damb productes semblants deth madeish ofrent o d’un tresau, de manèra que tostemp pogue èster conscient deth còst totau e des risqui reaus dera aufèrta.
Ath delà, s’introdusís, ena línea dera tendéncia europèa, era obligacion deth prestador d'avalorar era solvéncia deth deutor ipotecari consumidor enquiath punt que, se non l’arribe a comprovar, non li poderà concedir eth crèdit o prèst enes condicions prefixades.
Era reforma tanben incorpòre mesures entà evitar clausules abusives en prejudici des persones consumidores. En aguest sens, se pòt remercar era definicion coma abusius des interèssi de demora superiors a tres viatges er interès legau dera moneda vigenta en moment dera signatura deth contracte.
Cau remercar, ath delà, que se refòrcen es mecanismes de resolucion extrajudiciau de conflictes en matèria de consum damb era finalitat que devenguen sistèmes eficaci tà solucionar es problèmes que s’originen entre es parts e, d’aguesta manèra, evitar era judicializacion de procèssi, que tostemp compòrte còsti de temps e de sòs. 
Ath delà d’açò, damb aguesta modificacion deth Còdi de consum  s'establissen diuèrses mesures de proteccion des persones que se tròben en situacion de praubesa energetica, d'acòrd damb era Directiva 2009/72/CE deth Parlament Europèu e deth Conselh, sus nòrmes comunes entath mercat interior dera electricitat e pera quau se derògue era Directiva 2003/54/CE, e d'acòrd damb era Directiva 2009/73/CE, deth Parlament Europèu e deth Conselh, sus nòrmes comunes entath mercat interior deth gas naturau e pera quau se derògue era Directiva 2003/55/CE, andues deth 13 de junhsèga de 2009. Era situacion economica precària en qué se tròben fòrça famílies en Catalonha a comportat que fòrça d’aguestes persones non poguen assumir eth pagament des forniments basics. Per tot açò, en tot tier en compde aguesta grèu situacion d'uns collectius plan afectadi pera crisi economica, se considère que, d'acord damb es directives nomentades, cau establir un seguit de mesures ta qué aguestes persones non patisquen talhs de forniment pendent determinadi periòdes critics. Ath delà, se cree un hons d’atencion solidària en matèria de forniments basics que s’a de neurir, entre d’autes aportacions, damb es que hèsquen es administracions publiques competentes en aguesta matèria e es empreses fornidores.  
En darrèr lòc, era reforma deth Còdi de consum includís aspèctes com eth melhorament dera proteccion des empresaris que siguen en regim especiau des trabalhadors autonòms, mesures en matèria d’informacion generau as persones consumidores e dera documentacion que se les a de proporcionar, damb ua mencion especiau ara informacion obligatòria que s'a de dar as usatgèrs des maquines automatiques, mesures relatives ath regim d’infraccions e sancions, e, damb er objectiu dera simplificacion administrativa e eth melhorament dera eficàcia des administracions publiques, era supression deth Registre de servicis publics de consum e era sua reconversion en un directòri de servicis e foncions, jos era responsabilitat dera Agéncia Catalana deth Consum, damb un caractèr mens formau e mès agil, mès que manten er objectiu originari d’informar as ciutadans des servicis que prèsten es diuèrsi servicis publics de consum.
Finalament, era part finau dera Lei conten era disposicion addicionau prumèra, de creacion deth Hons d’atencion solidària de forniments basics, era quau s'a nomentat anteriorament, e era disposicion addicionau dusau, qu’a per finalitat establir un tèrme rasonable tà qué es servicis publics de consum poguen complir es obligacions qu’establís aguesta lei, e tanben era disposicion derogatòria e es disposicions finaus, mejançant es quaus se modifique eth tèxte rehonut dera Lei de taxes e prèzi publics dera Generalitat de Catalonha, aprovat peth Decret legislatiu 3/2008, deth 25 de junh, e s'establís era entrada en vigor d'aguesta lei ath cap de tres mesi d'auer estat publicada, exceptat des articles 3 e 17 e dera disposicion addicionau prumèra, qu’entren en vigor de manera immediata entà qu’es precèptes relatius as mesures tà afrontar era praubesa energetica se poguen aplicar autant lèu coma sigue possible.
Article 1. Objècte
Aguesta lei a per objècte eth melhorament dera proteccion e era informacion as persones consumidores damb relacion ara soscripcion de crèdits o prèsts ipotecaris, er establiment de mesures entà hèr front ara vulnerabilitat economica des larèrs, especiaument per çò que hè ara praubesa energetica, e d’autes mesures relacionades damb era proteccion des drets e interèssi des persones consumidores enes sues relacions de consum damb es empreses, e eth remplaçament deth Registre de servicis publics de consum peth Directòri de servicis publics de consum.
Article 2. Addicion d'un apartat ar article 111-1 dera Lei 22/2010
1. Se hig un apartat, eth 2, ar article 111-1 dera Lei 22/2010, deth 20 de junhsèga, deth Còdi de consum de Catalonha, damb eth tèxte següent: 
«2. Es drets e es obligacions qu’establís aguest còdi son aplicables, ena mesura que i siguen compatibles, en:
»a) Es relacions de prestacion de servicis entre es persones fisiques empresàries que siguen laguens deth regim especiau de trabalhadors autonòms e es empreses prestadores de servicis basics e servicis de tracte continuat.
»b) Es relacions entre empreses prestadores de servicis basics e servicis de tracte continuat e es entitats qu’agen era consideracion de microempreses d’acòrd damb era Recomanacion 2003/361/CE, deth 6 de mai.»
2. Er antic apartat unic der article 111-1 dera Lei 22/2010 passe a èster er apartat 1.
Article 3. Addicion de dues letres ar article 111-2 dera Lei 22/2010
Se  higen dues letres, era v e era w, ar article 111-2 dera Lei 22/2010, damb eth tèxte següent:
«v) Praubesa energetica: incapacitat d’un larèr entà pagar eth minim de servicis energetics e, d’aguesta manèra, garantir es besonhs basics en tot tier en compde es factors personaus, geografics e materiaus que i concorren. Aguesti paramètres s'an de definir per reglament.
»w) Persones en situacion de vulnerabilitat economica: persones consumidores que presenten ua mancança de recorsi economics, d'acòrd damb es critèris següents:
»1r. Qu’eth totau d’ingrèssi des membres dera unitat familiara o convivenciau non sigue en cap de cas superior, per toti es concèptes, a 1,5 viatges er indicador de renda de suficiéncia, incrementat pes concèptes següents:
»1r.a. Un 30% per cada membre dera unitat a compdar deth tresau.
»1r.b. Un 10% per cada membre dera unitat en situacion de dependéncia moderada.
»1r.c. Un 20% per cada membre dera unitat en situacion de dependéncia sevèra.
»1r.d. Un 30% per cada membre dera unitat en situacion de grana dependéncia.
»1r.e. Un 10% per cada membre dera unitat de seishanta cinc ans o mès.
»Entà determinar se se depasse aguest limit, s'an de híger es ingrèssi qu’es membres dera unitat familiara receben en concèpte de percepcions o ajudes sociaus.
»2n. Que se declare que non se pòt redusir era despena relativa ath consum de bens o servicis perque s'an agotat totes es mesures damb aguesta finalitat.
»3au. Que s'acredite qu’es tarifes qu’an contractades entath servici de forniment d'aigua, electricitat o gas responen ara modalitat de tarifa sociau qu’establís era normativa aplicabla.»
Article 4. Addicion de tres letres ar article 123-2 dera Lei 22/2010
Se higen tres letres, era f, era g e era h, ar article 123-2 dera Lei 22/2010, damb eth tèxte següent:
«f) Obtier ua proteccion especiau per çò que hè as contractes de prestacion de servicis basics o qu’afècten drets des persones consumidores.
»g) Recéber, der organisme competent en matèria de consum, informacion sus es mecanismes de garantia efectiva des drets reconeishudi en ordenament vigent aplicables en matèria de relacions de consum.
»h) Sollicitar era eliminacion e eth cessament des clausules e practiques abusives o desleiaus. Enes crèdits o prèsts ipotecaris, se pòt preveir era opcion dera dacion en pagament.»
Article 5. Addicion d'un article, eth 123-10, ara Lei 22/2010
Se hig un article, eth 123-10, ara Lei 22/2010, damb eth tèxte següent:
«Article 123-10. Crèdits o prèsts ipotecaris sus er abitatge
»1. Es persones consumidores, es avaladors e es tresaus ipotecants an eth dret a recéber informacion e proteccion efectiva dera Administracion dera Generalitat enes aspèctes relacionadi damb es contractes de crèdit o prèst ipotecari sus er abitatge.
»2. Es persones consumidores, es avaladors e es tresaus ipotecants restacadi damb eth negòci de crèdit o de prèst ipotecari an eth dret a recéber des notaris, damb ua auança d'aumens cinc dies obrants de manèra que les sigue comprensibla, era informacion següenta: 
»a) Eth contengut dera escritura publica deth contracte de crèdit o prèst ipotecari der abitatge e es sues conseqüéncies juridiques e economiques entara persona consumidora, es avaladors e es tresaus ipotecants.
»b) Es conseqüéncies d’ua possibla execucion per impagament e des fluctuacions deth prèz de mercat der abitatge, era possibilitat qu’es entitats de crèdit demanen ampliacions de garantia en determinades suposicions e es auti drets e obligacions que compòrte eth contracte de crèdit o prèst ipotecari. 
»c) Era informacion relativa ar arbitratge de consum e as auti mecanismes extrajudiciaus de resolucion des conflictes que son conseqüéncia de non atier es obligacions derivades deth contracte.
»3. Es notaris, en marc des sues obligacions legaus, ath delà de comprovar qu’enes escritures relatives a crèdits o prèsts ipotecaris sus er abitatge non s'includissen clausules qu’en d’auti cassi agen estat declarades nulles judiciaument per auer estat considerades abusives, an de velhar peth respècte des drets qu’aguesta lei autrege as persones consumidores que son deutors ipotecaris.
»4. Es notaris s'an d’assegurar qu’es persones consumidores e es avaladors comprenen corrèctament tota era informacion obligatòria referida ath contracte ipotecari abans de signar-lo.»
Article 6. Modificacion der article 126-11 dera Lei 22/2010
Se modifique er article 126-11 dera Lei 22/2010, que demore redigit dera manera següenta: 
«Article 126-11. Directòri de servicis publics de consum de Catalonha
»1. Es servicis publics de consum que realizen es activitats en encastre territoriau de Catalonha an de formar part deth Directòri de servicis publics de consum de Catalonha, damb finalitats informatives. Aguest directòri l'elabòre e l'actualize era Agéncia Catalana deth Consum e a caractèr public.
»2. Es servicis publics de consum an de facilitar ara Agéncia Catalana deth Consum es donades necessàries sus es foncions qu’exercissen d’entre es qu’establissen es letres a, b, c, d e e der article 126-10.1, e es autes donades que les siguen sollicitades.»
Article 7. Addicion d'un article, eth 131-3, ara Lei 22/2010 
Se hig un article, eth 131-3, ara Lei 22/2010, damb eth tèxte següent:
«Article 131-3. Sistèmes extrajudiciaus de resolucion de conflictes de consum en matèria de crèdit o prèst ipotecari
»1. En marc des procediments de resolucion extrajudiciau de conflictes de consum derivadi de contractes de crèdit o prèst ipotecari qu’afècten er abitatge abituau dera persona consumidora, er organisme competent pòt sollicitar un informe d’avaloracion sociau que determine es risqui sociaus e economics derivadi deth procès de lançament. Entà redactar aguest informe, s’a de demanar informacion as servicis sociaus basics sus era situacion dera persona o unitat familiara.
»2. Er informe d’avaloracion sociau a d’anar acompanhat de proposicions de viabilitat o liquidacion ordenada deth deute, qu’es parts pòden assumir coma solucion pactada, damb er includiment dera dacion en pagament, e qu’an d’èster redactades pes servicis publics de consum de Catalonha. 
»3. S'en procediment extrajudiciau non s’arribe a ua solucion pactada, er informe d’avaloracion sociau e es proposicions de viabilitat pòden èster requeridi e consideradi pera autoritat judiciau en cassi de procediments judiciaus per impagament de quòtes ipotecàries per situacions de susendeutament subervengut, o ben pòden èster aportats pes parts en nomentat procediment judiciau.»
Article 8. Addicion d'un article, eth 132-4, ara Lei 22/2010
Se hig un article, eth 132-4, ara Lei 22/2010, damb eth tèxte següent: 
«Article 132-4. Crèdits o prèsts ipotecaris
»1. Es administracions publiques catalanes e, especiaument, es servicis publics de consum an de garantir qu’enes cassi d’execucion ipotecària der abitatge abituau coma conseqüéncia der incompliment deth deutor, se pogue portar a tèrme un procediment de mediacion destinat ara resolucion extrajudiciau de conflictes prealable a quinsevolhe aute procediment judiciau o ara intervencion notariau. 
»2. Eth procediment de mediacion a d’anar adreçat a cercar acòrds entre es parts que hèsquen viable qu’era persona consumidora consèrve era proprietat der abitatge o, subsidiàriament, era possibilitat de mantier-ne er us e gaudiment. En marc d’aguest procediment, es parts o er organ de resolucion extrajudiciau de conflictes pòden sollicitar un informe d’avaloracion sociau damb ua analisi socioeconomica deth deutor e es possibles vies de resolucion deth conflicte enes tèrmes der article 133-6.
»3. Es parts en conflicte, abans d’interpausar quinsevolhe reclamacion administrativa o demanda judiciau, an d’anar ara mediacion o pòden acordar de sosmeter-se ar arbitratge. Un viatge transcorrut eth tèrme de tres mesi a compdar dera notificacion der acòrd d’inici dera mediacion sense auer artenhut un acòrd satisfactòri, quinsevolhe des parts pòt acudir ara reclamacion administrativa o ara demanda judiciau.»
Article 9. Modificacion der article 133-1 dera Lei 22/2010	
Se modifique er article 133-1 dera Lei 22/2010, que demore redigit dera manèra següenta:
«Article 133-1. Procedéncia der arbitratge
»1. Er arbitratge ei procedent se i a un convèni arbitrau prealable entre es parts. En cas contrari, era Administracion a de promòir era formalizacion deth convèni arbitrau tà resòlver eth conflicte per miei der arbitratge de consum.
»2. En matèria de crèdits e prèsts ipotecaris qu’an per objècte er abitatge abituau, s’enten qu’era empresa prestadora accèpte eth convèni arbitrau tostemp que non age manifestat exprèssament ath prestatari era volontat en contra abans dera signatura deth contracte.»
Article 10. Addicion d'un apartat ar article 133-4 dera Lei 22/2010
Se hig un apartat, eth 5, ar article 133-4 dera Lei 22/2010, damb eth tèxte següent: 
«5. Es administracions publiques catalanes e, especiaument, es servicis publics de consum an de fomentar e possar qu’es empreses qu’autregen crèdits o prèsts ipotecaris sus er abitatge includisquen enes condicions generaus o especifiques era adesion ar arbitratge de consum.»
Article 11. Modificacion der article 211-3 dera Lei 22/2010
Se modifique er apartat 4 der article 211-3 dera Lei 22/2010, que demore redigit dera manèra següenta: 
«4. Es empresaris an era obligacion de documentar era informacion substanciau per escrit o en quinsevolhe aute supòrt que permete eth sòn emmagazinatge e qu’age ua durada equivalenta aumens ara vida utila o ara conformitat deth ben o servici. Ad aguesti efèctes, s’enten per informacion substanciau era que hè referéncia as caracteristiques principaus, era origina comunitària o non, era utilizacion o eth manteniment, era justificacion dera transaccion hèta e era conformitat deth ben o servici. Aguesta informacion s’a de liurar as persones consumidores de manèra gratuïta e a d’èster disponibla, aumens, en supòrt de papèr.»
Article 12. Modificacion der article 224-2 dera Lei 22/2010
Se modifique er apartat 2 der article 224-2 dera Lei 22/2010, que demore redigit dera manèra següenta: 
«2. Era maquina a d’auer un sistèma que permete obtier un comprovant dera transaccion efectuada, d’acòrd damb çò qu’establís er article 212-2. En comprovant an de constar era identificacion e era adreça deth responsable o dera responsable e eth prèz, era descripcion deth ben o servici e era data. Aguesta obligacion non ei aplicabla as maquines recreatives e d’azard. Entàs maquines dispensadores de bens d’alimentacion, s’establís un tèrme d’adaptacion de cinc ans coma periòde d’obsolescéncia e amortizacion des maquines.»
Article 13. Addicion d'un apartat ar article 251-6 dera Lei 22/2010
Se hig un apartat, eth 4, ar article 251-6 dera Lei 22/2010, damb eth tèxte següent: 
«4. Enes contractes de crèdits e prèsts ipotecaris se considèren abusives es clausules següentes: 
»a) Es qu’includisquen un tipe d’interès de demora superior a tres viatges er interès legau dera moneda vigenta en moment dera signatura deth contracte.	
»b) Es que fixen un limit ara variacion ara baisha deth tipe d’interès contractat e agen aumens ua des caracteristiques següentes: 
»1a. Que s’age fixat un limit entara baishada deth tipe d'interès, mès non entara  pujada d'aguest.
»2a. Qu’eth limit establit entara baishada des tipes d’interès sigue superior ath 50% dera valor der indèx de referéncia aplicable en moment dera contractacion que figure en contracte, damb era soleta excepcion des limits que s’establisquen en 1%, suposicion en qué era nomentada limitacion percentuau deth 50% non s’aplique.
»3au. Qu’era diferéncia entre eth limit fixat en contracte entara pujada e era baishada des tipes d’interès sigue superior a 5 punts.»
Article 14. Addicion d'un article, eth 251-8, ara Lei 22/2010
Se hig un article, eth 251-8, ara Lei 22/2010, damb eth tèxte següent:
«Article 251-8. Refinançament de crèdits e deutes
»En cas d’operacions de refinançament de crèdits o deutes, s’an de complir es requisits següents: 
»a) S'an de justificar e documentar es crèdits anteriors o preferents que son objècte de refinançament, e s'a de documentar de manèra fehasenta era cancellacion totau o parciau des crèdits refinançats damb caractèr prealable o simultanèu ara signatura deth contracte de refinançament.
»b) Eth comprovant deth liurament o pagament reau des quantitats objècte dera operacion de refinançament a de constar enes documents contractuaus, publics e privats, relatius ath crèdit o prèst.»
Article 15. Modificacion der article 252-3 dera Lei 22/2010
Se modifique er apartat 5 der article 252-3 dera Lei 22/2010, que demore redigit dera manèra següenta: 
«5. Es establiments, sense prejudici de çò que dispausen era legislacion civila e mercantila e es autes nòrmes especifiques que siguen aplicables, an de mantier eth depòsit des bens pendent un temps minim de sies mesi des de  que se comunique, de manèra fehasenta, ara persona depositanta era possibilitat de recuélher eth ben e era destinacion que se prevé dar-li se non se recuelh. Se, un viatge agotat eth tèrme, era persona consumidora non a objectat arren, eth prestador pòt dispausar deth ben dera manèra qu’establisquen es leis.»
Article 16. Modificacion der article 252-4 dera Lei 22/2010
Se modifique er apartat 3 der article 252-4 dera Lei 22/2010, que demore redigit dera manèra següenta: 
«3. Enes contractes e es factures s’a d’informar deth lòc a on es usatgèrs pòden tramitar es planhs o es reclamacions dauant deth prestador deth servici basic, deth procediment entà hè’c e deth numèro de telefon gratuït a qué hè referéncia er apartat 2. Tanben s’a d’informar de s'eth prestador deth servici ei aderit a ua junta arbitrau de consum e dera possibilitat dera persona consumidora d’adreçar-se ad aguesti organismes entà resòlver es conflictes.»

Article 17. Addicion de cinc apartats ar article 252-4 dera Lei 22/2010
Se higen cinc apartats, deth 6 ath 10, ar article 252-4 dera Lei 22/2010, damb eth tèxte següent:
«6. Es empreses prestadores an d’informar, en quinsevolhe avís o comunicacion referenta ara manca de pagament deth servici, des drets qu’afècten ara praubesa energetica e des auti drets qu’an es persones consumidores en situacion de vulnerabilitat economica d’acòrd damb era normativa vigenta. Aguesta informacion s’a de redactar de manèra clara, transparenta e adequada as circonstàncies, d’acòrd damb es directritzes que fixe era Agéncia Catalana deth Consum. 
»7. Es persones en situacion de vulnerabilitat economica que complisquen es requisits qu’establís era letra w der article 111-2, se receben un avís d’interrupcion deth forniment d’aigua, electricitat o gas, an de presentar, en tèrme de quinze dies obrants des dera recepcion der avís, un informe des servicis sociaus basics sus era sua situacion personau o, s'ac cau, ua còpia dera sollicitud registrada a on ne demanen era emission. Se non s’a presentat er informe des servicis sociaus basics e se s’a presentat sonque era sollicitud, era empresa fornidora a de suspéner era interrupcion deth forniment enquia que non s’apòrte er informe o agen transcorrut dus mesi des de que se li comuniquèc que s’auie sollicitat.
»Es administracions publiques responsables an d’eméter aguest informe en tèrme de quinze dies a compdar dera data en qué se sollicite. Er informe, qu’a d’acreditar eth compliment des requisits qu’establís era letra w der article 111-2, tanben pòt èster emetut d’ofici pes servicis sociaus basics e a ua vigéncia de sies mesi a compdar deth dia en qué s'emet, sense prejudici deth hèth que se pogue renauir. 
»Er informe a efèctes vinculants damb relacion ara interrupcion des talhs de forniment, d’acòrd damb çò qu’establís er apartat 8.
»8. Es unitats familiares a qué hè referéncia era letra w der article 111-2 son protegides des talhs de forniment a qué hè referéncia er apartat 7, especiaument pendent es periòdes critics. Per miei d'ua orde s’an d'establir anuaument es mesi que comprenen aguesti periòdes.
Eth deute que s'acumule damb es empreses fornidores s’a d’ajornar damb es condicions qu’andues parts acòrden o ben mejançant es mecanismes de mediacion e arbitratge qu’es parts accèpten. Sense prejudici des acòrds o deth resultat dera mediacion o arbitratge, era persona consumidora a, en quinsevolhe cas, eth dret de pagar eth deute pendent de forma totau o fraccionada enes mesi següents ath periòde declarat critic.
»9. Es unitats familiares que non pòden complir es compromisi de pagament d’acòrd damb çò qu’establís aguest article, un viatge exauridi es mecanismes de resolucion de conflictes, an de dispausar des esturments de supòrt economic de besonh. 
»10. Es empreses fornidores, d’acòrd damb es administracions publiques, an d’abilitar es mecanismes d’informacion necessaris entà dar a conéisher as servicis sociaus basics e as persones usatgères era informacion actualizada sus es tarifes sociaus e es autes ajudes e mesures previstes entà hèr front ara praubesa energetica. Aquesta informacion s’a de redigir de manèra clara, transparenta e adequada as circonstàncies, d’acòrd damb es directrizes que fixe era Agéncia Catalana deth Consum. Ath delà d’açò, s’an d’abilitar mecanismes de dialòg, prevencion e informacion entre es empreses fornidores e es servicis sociaus basics sus es impagaments deth servici per part des persones consumidores.»
Article 18. Modificacion der article 252-5 dera Lei 22/2010
1. Se modifique er apartat 2 der article 252-5 dera Lei 22/2010, que demore redigit dera manèra següenta: 
«2. En moment dera contractacion d’un servici de tracte continuat, s’a d’informar deth procediment de baisha e des indemnizacions, es penalizacions o es pagaments qu’a d’efectuar era persona consumidora se se da de baisha deth servici. S'eth servici a era consideracion de servici basic, s’a d’informar deth numèro de telefon gratuït a qué hè referéncia er article 252-4.2 en cada un des recebuts o factures emetudi.»
2. Se modifique er apartat 6 der article 252-5 dera Lei 22/2010, que demore redigit dera manèra següenta: 
«6. Entà interrómper eth servici de tracte continuat, cau que i age, coma minim, dus recebuts o factures impagadi sus quini non i age cap reclamacion pendenta de resolucion, a condicion que non agen estat objècte de reclamacion pera persona consumidora, que se li agen comunicat de manèra fidedigna es conseqüéncies d'aguest impagament e que se li age dat un tèrme non inferior a dètz dies obrants entà pagar-les.»
3. Se higen dus apartats, eth 7 e eth 8, ar article 252-5 dera Lei 22/2010, damb eth tèxte següent: 
«7. Entà includir es persones consumidores en fichèrs d’impagats, cau que i age prealablament un deute certan, vençut e exigible. Se complissen aguesti requisits se non i a cap reclamacion pendenta de resolucion.
»8. Se bèra ua des clausules d'un contracte de prestacion de servicis de tracte continuat ei declarada abusiva, era empresa prestadora n’a d’informar as clients damb contractes vigents que la includisquen e les a de comunicar qu’aguesta clausula se deisharà d’aplicar enes tèrmes qu’establisque era resolucion o senténcia judiciau. Aguesta comunicacion s’a de hèr a constar, aumens, ena factura o liquidacion immediatament posteriora ara declaracion d’abusivitat.»
Article 19. Addicion d'un article, el 252-9, ara Lei 22/2010
Se hig un article, eth 252-9, ara Lei 22/2010, damb eth tèxte següent:
«Article 252-9. Servicis financèrs e d’inversion de caractèr minorista
»1. S'enten per servicis de caractèr minorista, es servicis financèrs e es productes d’inversion adreçadi as persones consumidores o que pòden èster aquerits pes persones consumidores. Non son servicis de caractèr minorista es productes o servicis destinadi a professionaus des quas se presumís era experiéncia, es coneishements e es qualificacions de besonh entà préner decisions d’inversion e avalorar corrèctament es risqui qu’assumissen.
»2. Es empreses, sense prejudici dera proteccion qu’es normatives especifiques en matèria financèra e d’inversion autregen as persones consumidores d’aguesti servicis, son obligades a: 
»a) Liurar era informacion e era documentacion d’acòrd damb çò qu’establís aguesta lei.
»b) Deishar constància per escrit dera volontat des persones consumidores de contractar. En cap de cas, non se pòt portar a tèrme era contractacion s'eth tèst d’idoneïtat, de conveniéncia, de solvéncia o quinsevolhe aute equivalent agen un resultat negatiu damb relacion ath perfil dera persona consumidora.
»c) Informar ara persona consumidora des condicions generaus e particulares que l'afècten e méter ara sua disposicion eth modèl d'aguestes condicions coma minim cinc dies obrants abans dera formalizacion deth contracte.
»d) Liurar un document informatiu sus es despenes, autant fixes coma variables, que pòden derivar dera relacion contractuau e sus es risqui financèrs que compòrte era operacion.»
Article 20. Addicion d'un títol ath libre dusau dera Lei 22/2010
Se hig un títol, eth VI, ath libre dusau dera Lei 22/2010, damb eth tèxte següent: 
«Títol VI. Relacions de consum en matèria de crèdits o prèsts ipotecaris sus abitatges
»Capítol I. Disposicions generaus
»Article 261-1. Definicions
»As efèctes d’aguest títol, s’enten per: 
»a) Reabilitacion: amàs d’òbres de caractèr generau que melhòre era qualitat per çò que hè as condicions de seguretat, foncionalitat, accessibilitat e eficiéncia energetica.
»b) Prestador: quinsevolhe persona fisica o juridica que, de manèra professionau, concedís o se compromet a concedir crèdits o prèsts ipotecaris, en tot includir es entitats financères e de crèdit.
»c)Intermediari de crèdit: persona fisica o juridica que non actue coma prestador ne coma feudatari public, ne tanpòc se limite a méter en contacte, dirèctament o indirèctament, ua persona consumidora damb un prestador o intermediari de crèdit e qu’en decors der exercici dera sua activitat comerciau o professionau e a cambi d’ua remuneracion, que pòt èster de caractèr economic o en forma de quinsevolhe aute avantatge economic convengut, pòrte a tèrme quauqu’ua des activitats següentes: 
»1r. Presente o aufrís contractes de crèdit as persones consumidores.
»2n. Assistís as persones consumidores enes tramits prealables o en quinsevolhe auta gestion precontractuau de contractes de crèdit diferenti des nomentadi en punt 1r.
»3au. Soscriu contractes de crèdit damb persones consumidores en nòm deth prestador.
»d) Servici accessòri: servici aufèrt ara persona consumidora peth prestador o per intermediari de crèdit amassa damb eth contracte de crèdit o prèst.
»e) Avaloracion dera solvéncia: avaloracion dera capacitat dera persona consumidora entà hèr front as sues obligacions de deute.
»f)Servici d’assessorament: prestacion d’assessorament personalizat a ua persona consumidora damb relacion a ua o mès operacions de contractes de crèdit, se se tracte d'ua activitat diferenta dera concession deth crèdit e des activitats d’intermediacion a qué hè referéncia era letra c.
»g)Practiques de venda vinculada: aufèrta o venda d’un paquet constituït per un contracte de crèdit e d’auti productes o servicis financèrs diferenciadi s'eth contracte de crèdit non s’aufrís ara persona consumidora per separat.
»h)Practiques de venda combinada: aufèrta o venda d’un paquet constituït per un contracte de crèdit e d’auti productes o servicis financèrs diferenciadi s'eth contracte de crèdit s’aufrís tanben ara persona consumidora per separat, maugrat que non se hèsque necessàriament enes madeishi tèrmes e condicions que combinat damb d’auti servicis auxiliars.
»i)Intermediari de crèdit vinculat: intermediari de crèdit qu’actue en nòm e jos era responsabilitat plea e incondicionau d’un solet prestador, d’un solet grop o d’un nombre de prestadors o grops que non represente era majoria deth mercat.
»Article 261-2. Encastre d’aplicacion
»1. Es precèptes d'aguest títol s'apliquen as relacions de consum en matèria de crèdits e prèsts garantidi damb ua ipotèca sus er abitatge, autant se son destinadi tà aquerir-lo coma tà reabilitar-lo o tà reabilitar er immòble deth quau forme part.
»2. Es precèptes d’aguest títol relatius as persones consumidores en contractes de crèdit o prèst ipotecari s'apliquen tanben as avaladors dera operacion de crèdit o prèst e, s'ac cau, as propietaris ipotecants.
»3. Es precèptes d’aguest títol s’entenen sense prejudici des obligacions qu’establissen es autes nòrmes que regulen aguesta matèria, a condicion que siguen mès beneficioses entàs persones consumidores, e era legislacion basica der Estat.
»Capítol II. Obligacions d’informacion prealabla
»Article 262-1. Transparéncia damb relacion as contractes
»1. Es prestadors e es intermediaris de crèdit an d’actuar aunèstament, professionaument e en melhor interès des persones consumidores quan les concedisquen crèdits o prèsts ipotecaris o quan les hèsquen servicis d’intermediacion o assessorament e, s'ac cau, servicis accessòris.
»2. Es prestadors que formalizen crèdits o prèsts ipotecaris an de liurar as persones consumidores es condicions generaus dera contractacion en un format que pogue èster consultat en abséncia deth prestador, en supòrt de papèr o quinsevolhe aute supòrt durable que ne permete er emmagazinatge e era reproduccion posteriors. Es persones consumidores non an d’afrontar cap despena ne assumir cap compromís entà receber-les. Aguesta informacion a d'èster accessibla des dera web des prestadors, se n’an, e enes establiments dubèrti ath public o enes burèus a on prèsten es servicis, e s’a d’adaptar as requeriments des contenguts dera ficha europèa d’informacion normalizada (FEIN).
»3. Era Agéncia Catalana deth Consum a de velhar ta qué ena documentacion contractuau non s’i includisquen clausules declarades abusives judiciaument, per açò a de hèr contraròtles periodics dera documentacion contractuau. Se i detècte clausules o practiques abusives o desleaus, era Agéncia Catalana deth Consum, d’ofici, pòt iniciar un expedient sancionador ara entitat financèra.
»4. Era Agéncia Catalana deth Consum a de proporcionar informacion as persones consumidores e proteccion pendent era vigéncia deth contracte.
»Article 262-2. Transparéncia damb relacion as prètzi
»1. Es prestadors e es intermediaris de crèdit an d’informar des tarifes de comissions o compensacions e des despenes transferibles e, s'ac cau, dera periodicitat damb qué son aplicables. Aguesta informacion s’a de recuélher en un document, que s’a de liurar abans de formalizar eth contracte e que s’a de redactar de manèra clara, concrèta e facilament comprensibla entàs persones consumidores. Es prestadors e es intermediaris de crèdit vinculat non i pòden includir en cap de cas eth concèpte d’assessorament.
»2. Era informacion a qué hè referéncia er apartat 1 a d’èster disponibla de manèra gratuïta entara persona consumidora enes taulèrs d’anoncis des establiments des prestadors e es intermediaris de crèdit, enes sues webs e en un document qu’a d'èster liurat ara persona consumidora en quinsevolhe cas e tostemp damb cinc dies obrants d’antelacion ara formalizacion de quinsevolhe contracte, document de compromís, d’opcion o similar que compòrte er establiment de relacions obligacionaus o reaus de quinsevolhe tipe qu’afècten ara persona consumidora.
»3. Es comissions o compensacions e es despenes transferides an de respóner a servicis efectivament prestadi o a despenes que s’agen suportat. En cap de cas non se pòden cargar comissions o despenes per servicis non acceptadi o sollicitadi en fèrm e de manèra exprèssa pera persona consumidora.
»Article 262-3. Comunicacions comerciaus e publicitat
»1. Es comunicacions comerciaus e publicitàries des crèdits e prèsts ipotecaris an d'èster clares, non enganhoses, legibles e, s'ac cau, audibles. En cap de cas non pòden generar ena persona consumidora fausses expectatives sus era disponibilitat o eth còst d’un crèdit o prèst, e li an d'èster proporcionades d'ua manèra comprensibla e transparenta, de manèra que pogue conéisher es elements essenciaus entà poder comparar es diferentes aufèrtes.
»2. Ena publicitat e es comunicacions comerciaus des empreses e enes anoncis e aufèrtes exibits enes sòns establiments dubèrti ath public a on s’aufrissen crèdits o prèsts ipotecaris, s’a d’informar aumens, de manèra concisa e remercada, des aspèctes següents: 
»a) Era identitat deth prestador o er intermediari de crèdit.
»b) Eth hèt qu’eth producte publicitat ei un crèdit o prèst garantit per ua ipotèca sus un abitatge.
»c) Eth tipe d’interès, eth caractèr fix, variable o referenciat d'aguest, era existéncia de clausules sòu o tet, quinsevolhe chifra restacada damb eth còst deth crèdit o prèst, e era taxa annau equivalenta, mejançant un exemple representatiu que contengue er impòrt totau deth crèdit, era durada deth contracte, er impòrt des quòtes e er impòrt totau qu’aurà de pagar era persona consumidora.
»d) Eth hèt qu’era perfeccion d’un contracte relatiu a servicis accessòris sigue obligatòria entà obtier eth crèdit o prèst o tà obtier-lo enes condicions aufèrtes, s’eth còst d’aguest servici non se pòt determinar abans. Aguesta obligacion s’a de nomentar de forma clara e remercada, amassa damb era taxa annau equivalenta. En tot cas, s’a d’informar clarament de quini d’aguesti productes son volontaris e quini obligatòris entara persona consumidora, deth còst totau e dera taxa annau equivalent deth crèdit o prèst sense cap producte accessòri o volontari.
»e) Eth risc de pèrder er abitatge e, s'ac cau, d’auti bens deth patrimòni en cas d’incompliment des compromisi derivadi deth contracte de crèdit. Se n’a d'informar damb avertiments clars, qu’an de hèr referéncia as risqui entàs persones consumidores e, s'ac cau, entàs avaladors o es tresaus ipotecants.
»Article 262-4. Informacion prealabla ath contracte de crèdit o prèst ipotecari
»1. Eth prestador o er intermediari de crèdit, damb ua auança minima de catorze dies naturaus ara formalizacion deth contracte e abans qu’era persona consumidora assumisque quinsevolhe obligacion derivada dera aufèrta o deth contracte de crèdit o prèst ipotecari, li a de dar, de manèra gratuïta, clara, complèta e entenedora, coma minim era informacion següenta:
»a) Era identitat e eth domicili deth prestador e era identificacion dera persona responsabla deth prèst.
»b) Era finalitat tara quau se poderà emplegar eth crèdit o prèst.
»c) Eth dret dera persona consumidora tà escuélher notari, que sonque pòt èster escuelhut peth prestador s'era persona consumidora non ac hè.
»d) Eth dret dera persona consumidora tà aportar ua taxacion deth ben immòble, qu’a d'èster acceptada e includida en registre dera entitat de crèdit, d’acòrd damb era legislacion vigenta.
»e) Ua descripcion des principaus caracteristiques deth contracte de crèdit o prèst, qu’a d’includir era durada; era descripcion comparativa des tipes de crèdit disponibles damb ua breu exposicion des caracteristiques des productes a tipe fix, referenciat e variable; es implicacions tara persona consumidora; es opcions entà remborsar eth crèdit ath prestador, damb era indicacion deth nombre, era periodicitat e er impòrt des quòtes; era possibilitat, s'ac cau, de remborsament auançat, era sua repercussion en prètz deth crèdit o prèst ipotecari e, s'ac cau, es condicions a qué ei subjècte eth nomentat remborsament. En tot cas, s’a de liurar ara persona consumidora un quadre que reflectisque era evolucion, pendent es dotze mesi anteriors, des diuèrsi tipes de referéncia oficiaus.
»f) Eth prètz totau qu’a de pagar era persona consumidora, en tot includir eth desglossament de totes es comissions, cargues e despenes que calguen entara formalizacion deth prèst, e tanben toti es impòsti e era taxa annau equivalenta, expressada damb un exemple representatiu, qu'a d’includir, aumens, es despenes desglossades d’impòsti e taxes, es despenes de tramitacion, taxacion dera finca, comission per cancellacion d’ipotèques per amortizacions auançades parciaus o totaus e es autes que se poguen presentar pera contractacion deth prèst ipotecari. Tanben s'an de hèr a constar, se n’i a, es despenes en cas d’impagament. Es prestadors e es intermediaris de crèdit vinculat non i pòden includir en cap de cas eth concèpte d’assessorament. 
»g) Es avertiments següents: 
»1r. Un avertiment qu’indique qu’eth crèdit o prèst aufrit ei restacat damb increments deth tipe d’interès o deth prètz deth crèdit o prèst ipotecari o damb d’auti esturments o operacions qu’impliquen risqui especiaus entara persona consumidora. 
»2n. Un avertiment sus eth risc qu’assumís era persona consumidora de pèrder er abitatge en cas d’incompliment des compromisi derivadi deth contracte de crèdit e deth hèt qu’era responsabilitat non ei limitada ara proprietat, e er avertiment que tanben poderie pèrder d’auti bens deth sòn patrimòni enquiar impòrt degut. En tot cas, era persona consumidora, damb aguest avertiment, a d’obtier un coneishement adequat des risqui associadi ath finançament d’aguestes operacions, damb ua referéncia especiau ath risc de tipes d’interès assumit. 
»3au. Un avertiment sus es contractes d’assegurances o de dubertura de compdes corrents e es auti servicis accessòris, damb era indicacion de se son obligatòris o opcionaus entara persona consumidora, deth còst reau entad aguesta e des implicacions qu’entada era poguen auer, includides es derivades de non complir-ne es compromisi. Tanben s’i a de híger era informacion sus era possibilitat qu’a eth consumidor de contractar-les a un provedidor acreditat que non sigue eth prestador.
»4au. Un avertiment sus es clausules contractuaus que generèn mès risc entara persona consumidora. 
»5au. Un advertiment sus eth dret dera empresa prestadora a declarar vençut tot eth deute per impagament de tres quòtes mensuaus o un nombre d’aguestes equivalent a tres mesi.
»h) Es modalitats de pagament e d’execucion.
»i) Era divisa ena quau se pòden contractar es crèdits o prèsts, damb era explicacion des implicacions entara persona consumidora de hè’c en ua moneda que non ei de cors legau en Catalonha.
»j) Era naturalesa e era artenhuda dera garantia o garanties deth crèdit o prèst.
»k) Eth dret a obtier ua aufèrta vinculanta, era durada e es condicions.
»l) Era informacion relativa a quinsevolh dret qu’agen es parts entà resòlver eth contracte prealablament, d’acòrd damb era legislacion aplicabla e es condicions deth contracte, includides es compensacions qu’includisque eth contracte.
»m) Eth tipe deutor e es condicions d’aplicacion d’aguest tipe, es indèxs de referéncia aplicables ath tipe deutor iniciau, es recargues aplicables e es condicions en qué se pòden modificar. Tanben s’a d’especificar eth tipe d’interès de demora.
»n) Un estudi de sensibilitat des oscillacions en impòrt totau deth prèst tara persona consumidora enes crèdits o prèsts ipotecaris a tipe de referéncia, damb era comunicacion der impòrt mès naut e mès baish que pòt auer era quòta mensuau ath long deth periòde d’amortizacion previst, prenent coma basa era fluctuacion qu’a patit er indèx de referéncia, aumens, enes darrèrs vint ans.
»o) Es clausules sòu e tet e d’autes clausules o contractes accessòris que pòden alterar eth tipe d’interès o eth prètz deth crèdit o prèst ipotecari, es implicacions d’aguestes clausules o aguesti contractes accessòris entara persona consumidora, e era comparativa dera onerositat deth crèdit o prèst damb aguestes clausules o aguesti contractes e sense.
»p) Indicacions sus com pòt afectar eth prèst ipotecari enes obligacions fiscaus e sus es ajudes publiques, en tot atier es qualitats deth prestatari consumidor.
»q) Es mejans de reclamacion e es sistèmes de resolucion extrajudiciau de conflictes as quaus a dret a accedir era persona consumidora. 
»r) Eth sistèma de fixacion deth deute o dera determinacion des quantitats degudes.
»s) Eth dret dera persona consumidora a negociar individuaument es clausules deth contracte.
»t) Era obligacion que, enes suposicions establides legaument pera escritura des prèsts ipotecaris, s’a de híger, ath delà dera signatura deth client, ua expression manuscrita a on eth prestatari manifèste qu’a estat adequadament avertit des possibles risqui derivadi deth contracte.
»u) Era possibilitat de consultar era Guida d’accès ath prèst ipotecari, deth Banc d’Espanha, e era indicacion d'a on se pòt consultar.
»2. Era informacion a qué hè referéncia aguest article s’a de liurar per escrit o en quinsevolhe supòrt de naturalesa durabla que permete ara persona consumidora comparar facilament eth producte aufrit damb d’auti e que recuelhe era constància dera data dera recepcion peth destinatari, ath madeish temps que hèsque possibles ua conservacion, ua reproduccion e un accès ara informacion adequadi. 
»3. S’enten qu’eth prestador o er intermediari de crèdit complís es obligacions d’informacion a qué hè referéncia er apartat 1 se liure ara persona consumidora degudament ramplit un modèl d’informacion que s’age establit legaument o reglamentàriament entad aguesta finalitat.
»Article 262-5. Taxacion deth ben e d’auti servicis accessòris
»1. Eth prestador, se concèrte o hè dirèctament era prestacion des servicis preparatòris dera operacion e era despena ei a compde dera persona consumidora, li a d’indicar era identitat des professionaus o entitats seleccionadi ad aguest efècte e es tarifes des aunoraris aplicables, e li a de liurar eth servici contractat pera empresa o prestat per aguesta, s'eth crèdit o prèst ipotecari non s'arribe a formalizar, o ua còpia en cas contrari.
»2. Eth prestador a de liurar ara persona consumidora ua còpia der informe de taxacion s'era operacion s’arribe a formalizar, o er originau der informe en cas contrari.
»Article 262-6. Aufèrta vinculanta
»1. Un viatge obtenguda era taxacion der immòble, hètes, s'ac cau, es comprobacions pertinentes sus era situacion registrau dera finca e avalorada era solvéncia deth prestatari, es prestadors an de liurar per escrit ua aufèrta vinculanta de crèdit o prèst ara persona consumidora damb era informacion a qué hè referéncia er article 262-4 e quinsevolhe auta informacion que considèren relevanta, o ben li an de notificar era denegacion deth crèdit o prèst. S’entén complida era obligacion qu’establís aguest apartat s'eth prestador liure ara persona consumidora, degudament ramplit, un formulari normalizat aprovat mejançant ua disposicion legau o reglamentària.
»2. Era aufèrta a d'èster signada per un representant deth prestador e, exceptat que i age circonstàncies extraordinàries o non imputables ad aguest darrèr, a un tèrme de validesa non inferior a catorze dies naturaus des dera data de liurament.
»3. Eth document que conten era aufèrta vinculanta a d’anar acompanhat deth projècte de document contractuau. En aguest document i a de constar eth dret dera persona consumidora d'examinar era escritura publica en burèu deth notari autorizat damb ua antelacion minima ara data dera signatura de cinc dies obrants.
»Article 262-7. Accessibilitat ara informacion e as documents preceptius
»Era informacion e es documents qu’eth prestador a de dar ara persona consumidora entà portar a tèrme eth procediment de contractacion an d'èster accessibles entàs persones damb discapacitat mejançant eth sistèma o mejan de supòrt mès adequat ad aguesta finalitat.
»Article 262-8. Servicis d’assessorament
»1. Es prestadors, es intermediaris de crèdit o es sòns representants an d’informar, de manèra exprèssa, as persones consumidores de se hèn o se pòden hèr servicis d’assessorament damb relacion a ua determinada operacion.
»2. Se se hèn servicis d'assessorament, abans que siguen contractadi s’a de liurar ara persona consumidora, en papèr o en un aute supòrt durable, era informacion següenta: 
»a) Er amàs de productes que se preneràn en consideracion, de manèra qu’era persona consumidora pogue enténer s'es recomanacions que se li hèn se fondamenten sonque enes productes pròpris deth prestador o er intermediari o ben en un amàs mès ample.
»b) Es despenes que se cruben ara persona consumidora per aguest servici d’assessorament o eth metòde que s’utilize entà calcular-les.
»3. Es prestadors, es intermediaris de crèdit vinculats o es sòns representants non pòden hèr a servir en cap de cas es tèrmes assessorament, assessor o d'auti de semblants enes sues comunicacions comerciaus e ena publicitat.
»4. Es empresaris qu’actuen coma assessors an de complir es requisits següents: 
»a) Sollicitar era informacion necessària sus era situacion personau e financèra dera persona consumidora, es sues preferéncies e es sòns objectius, de manèra qu’er assessor pogue recomanar ara persona consumidora contractes de crèdit adequadi.
»b) Tier en compde es ipotèsis rasonables sus es risqui existenti pendent era vigéncia deth contracte de crèdit prepausat.
»c) Préner en consideracion un nombre sufisentament gran de contractes disponibles en mercat e recomanar ara persona consumidora aqueri que s’adapten as sòns besonhs, situacion financèra e circonstàncies personaus.
»d) Actuar en melhor interès dera persona consumidora e recomanar-li eth contracte que mès s’adapte as sues caracteristiques.
»e) Facilitar ara persona consumidora ua còpia des recomanacions en papèr o en un aute supòrt durable.
»Article 262-9. Practiques vinculades e combinades
»1. S'autorizen es practiques combinades, mès non es practiques vinculades, exceptat des supausats següents: 
»a) Que se daurisque o se mantengue un compde de pagament o d’estauvi, a condicion qu’aguest compde age coma soleta finalitat acumular capitau entà hèr remborsaments de crèdit, pagar-ne interèssi o agropar recorsi tà obtier eth crèdit, o ben aufrir ua seguretat addicionau entath prestador en cas d’impagament.
»b) Que se daurisque o se mantengue un producte d’inversion o un producte de pension privada, s'aguesti productes, qu’aufrissen fondamentaument ar inversor uns ingrèssi dempús de jubilar-se, servissen tanben entà aufrir ua seguretat addicionau ath prestador en cas d’impagament o entà acumular capitau entà hèr remborsaments de crèdit, pagar-ne es interèssi o agropar recorsi tà obtier eth crèdit.
»c) Qu’es prestadors poguen demostrar qu’es practiques vinculades presenten beneficis clars as persones consumidores, en tot tier en compde era disponibilitat e es prètzi des productes semblants aufridi en mercat.
»2. Se pòt exigir ara persona consumidora era soscripcion d’ua polissa d’assegurances damb relacion ath contracte de crèdit. Totun, s’an d’acceptar es polisses d’assegurances damb garanties equivalentes soscrites dirèctament pera persona consumidora damb provedidors que non siguen eth prestador.

»Article 262-10. Proteccion addicionau de determinadi collectius
»1. Es collectius especiaument protegidi definidi pera letra c der article 111-2 gaudissen d’ua proteccion mès grana, damb es caracteristiques e es requisits que se determinen per reglament.
»2. Es servicis d’atencion an d’èster dessenhadi en tot utilizar mejans e supòrts que seguisquen es principis d’accessibilitat universau.
»Capítol III. D’autes obligacions
»Article 263-1. Explicacions adequades
»1. Es prestadors e, s'ac cau, es intermediaris de crèdit an de facilitar ara persona consumidora, abans de formular era aufèrta vinculanta, explicacions adequades e comprensibles sus es crèdits o prèsts, es possibles servicis accessòris que s’aufrissen, es impòrts desglossadi des servicis e es sòns condicionants ar efècte der autrejament dera operacion de crèdit, e tanben sus se son obligatòris, opcionaus o complementaris, damb era finalitat qu’era persona consumidora pogue avalorar s'es nomentadi crèdits o prèsts s’adapten as sòns besonhs e ara sua situacion financèra, comparar es crèdits disponibles en mercat, préner ua decision fondamentada sus era conveniéncia o non de soscríuer eth contracte de crèdit, e decidir de manèra sufisentament informada s'accèpte o non era prestacion des servicis complementaris e sus er import qu’a de pagar. Era acceptacion exprèssa des servicis complementaris per part dera persona consumidora a de constar en un escrit a on s'an de desglossar es concèptes, es impòrts, es tèrmes e es condicions de pagament.
»2. Es explicacions an d’includir informacion personalizada sus es caracteristiques des crèdits aufridi e es tèrmes dera informacion precontractuau que s’an de facilitar d’acòrd damb çò qu’establís aguest títol, e tanben des conseqüéncies qu’era soscripcion deth contracte pòt auer tara persona consumidora, sense formular-i cap recomanacion. Aguesta informacion s’a de liurar sense retards injustificadi des deth moment en qué eth consumidor a liurat era informacion de besonh e damb pro auança respècte ath liurament dera aufèrta vinculanta.
»Article 263-2. Avaloracion dera solvéncia dera persona consumidora 
»1. Eth prestador o er intermediari de crèdit, abans de concedir eth crèdit o prèst ipotecari, a d’avalorar era solvéncia dera persona consumidora en tot tier en compde, entre d’auti critèris, es ingrèssi presents e futurs, es estauvis, es deutes e es compromisi financèrs dera persona consumidora, d’acòrd damb era informacion fornida per aguesta. Aguesta avaloracion non se pòt fondamentar, de manèra exclusiva, ena valor deth ben immòble subjècte ara ipotèca.
»2. Se, dempús de concludir eth contracte de crèdit o prèst ipotecari, se prevé un aument significatiu der impòrt totau deth crèdit autrejat, s’a d’actualizar era informacion financèra sus era persona consumidora e s’a de tornar a hèr era avaloracion dera solvéncia, dera manèra qu’establís er apartat 1.	
»3. Eth prestador a de comunicar ara persona consumidora eth resultat dera avaloracion de manèra immediata e sense còst entad aguesta.
»4. Eth prestador non pòt concedir eth crèdit o prèst ipotecari s'eth resultat dera avaloracion de solvéncia dera persona consumidora ei negatiu. En aguest cas, eth prestador a d'advertir per escrit ara persona consumidora dera impossibilitat de concedir-li eth crèdit.»
Article 21. Modificacion der article 321-1 dera Lei 22/2010
Se modifique er apartat 1der article 321-1 dera Lei 22/2010, que demore redigit dera manèra següenta: 
«1. Era Administracion dera Generalitat e es administracions locaus, en encastre des competéncies respectives e d’acòrd damb es foncions que recuelh eth Directòri de servicis publics de consum de Catalonha, an d'amiar a tèrme es actuacions d’inspeccion e contraròtle de besonh tà garantir qu’es empreses e es establiments que produsissen, distribuïssen o comercializen bens o servicis, tanben es servicis dera societat dera informacion, complisquen es déuers, es proïbicions e es limitacions qu’establís era normativa des diuèrsi sectors d’activitat economica, er incompliment dera quau pòt lesionar es interèssi generaus dera persona consumidora protegidi per aguesta lei.»
Article 22. Addicion de tres letres ar article 331-4 dera Lei 22/2010
Se higen tres letres, era r, era s e era t, ar article 331-4 dera Lei 22/2010, damb eth tèxte següent: 
«r) Incomplir es obligacions respècte as explicacions adequades en matèria de crèdits o prèsts qu’establís er article 263-1.
»s) Incomplir es obligacions d’avalorar era solvéncia dera persona consumidora en matèria de crèdits o prèsts qu’establís er article 263-2.
»t) Imposar as persones consumidores era contractacion d’assegurances e d’auti servicis accessòris damb empreses o entitats determinades.»
Article 23. Modificacion der article 332-3 dera Lei 22/2010
Se modifique era letra c der apartat 1der article 332-3 dera Lei 22/2010, que demore redigit dera manèra següenta: 
«c) Es apartats a e s der article 331-4.»
Article 24. Addicion d'un article, eth 333-10,  ara Lei 22/2010
Se hig un article, eth 333-10, ara Lei 22/2010, damb eth tèxte següent: 
«Article 333-10. Mesures complementàries en clausules e practiques abusives e desleaus
»1. Er organ a qui correspon de resòlver er expedient pòt, coma mesura complementària, requerir ar infractor era eliminacion e eth cessament dera incorporacion de clausules o de practiques que siguen considerades abusives o desleaus. 
»2. Ena suposicion de crèdits e prèsts ipotecaris, er organ ath quau correspon de resòlver er expedient pòt acordar era dacion en pagament o d’autes mesures complementàries, a condicion que i age ua relacion dirècta entre era clausula o era practica abusiva o desleau e era mesura adoptada.»
Article 25. Modificacion der article 335-1 dera Lei 22/2010
Se modifique er apartat 3 der article 335-1 dera Lei 22/2010, que demore redigit dera manèra següenta: 
«3. Es actuacions judiciaus penaus, es procediments de mediacion e arbitratge e era tramitacion de d’auti procediments administratius interrompissen eth tèrme de prescripcion des infraccions. Eth tèrme se repren en moment en qu’era Agéncia Catalana deth Consum a coneishement, mejançant era recepcion dera comunicacion corresponenta, der acabament deth procediment qu’auie provocat era interrupcion.»
Disposicions addicionaus
Prumèra. Creacion deth Hons d’atencion solidària de forniments basics
1. Se cree eth Hons d’atencion solidària de forniments basics entà qu’es unitats familiares que non pòden complir es compromisi de pagament des servicis de forniment d’aigua, electricitat o gas a qué hè referéncia er article 252-4.9 dera Lei 22/2010, deth 20 de junhsèga, deth Còdi de consum de Catalonha, agen es esturments de supòrt economic de besonh.
2. Eth Hons d’atencion solidària de forniments basics s'a de desplegar per reglament e s’a de neurir, entre d’autes aportacions, des que hèsquen es empreses fornidores e es administracions publiques competentes en aguesta  matèria.
Dusau. Comunicacion des foncions des servicis publics de consum ara Agéncia Catalana deth Consum
As efèctes de çò qu’establís er article 126-11 dera Lei 22/2010, es servicis publics de consum an de facilitar ara Agéncia Catalana deth Consum, en tèrme de sies mesi a compdar dera entrada en vigor d’aguesta lei, totes es donades sus es foncions qu’exercissen.
Disposicion derogatòria
1. Se deròguen es disposicions següentes:
a) Era letra d dera disposicion finau dusau dera Lei 22/2010, deth 20 de junhsèga, deth Còdi de consum de Catalonha.
b) Eth Decret lei 6/2013, deth 23 de deseme, peth quau se modifique era Lei 22/2010, deth 20 de junhsèga, deth Còdi de consum de Catalonha.
2. Se deròguen es disposicions que s’opausen ada çò qu’establís aguesta lei o que la contradiguen.
Disposicions finaus
Prumèra. Addicion d'un capítol ath títol VII bis deth tèxte rehonut dera Lei de taxes e prètzi publics dera Generalitat de Catalonha
Se hig un capítol, eth II, ath títol VII bis deth tèxte rehonut dera Lei de taxes e prètzi publics dera Generalitat de Catalonha, aprovat peth Decret legislatiu 3/2008, deth 25 de junh, damb eth tèxte següent: 
«Capítol II. Taxa pera prestacion de servicis e pera realizacion d’activitats administratives d’inspeccion de consum as empreses prestadores de servicis basics
»Article 7bis.2-1. Hèt impausable
»1. Constituís eth hèt impausable dera taxa era prestacion de servicis e era realizacion d’actuacions administratives d’inspeccion as empreses prestadores de servicis basics, d’acòrd damb era definicion que ne hè er article 251-2 dera Lei 22/2010, deth 20 de junhsèga, deth Còdi de consum de Catalonha, damb relacion as reclamacions recebudes ena Agéncia Catalana deth Consum. Se n'excludissen es reclamacions que non agen estat presentades prealablament pera persona consumidora ara empresa prestadora de servicis basics.
»2. Era activitat inspectora consistís ena verificacion, eth contraròtle e era supervision dera activitat amiada a tèrme pera empresa prestadora de servicis basics ena gestion des reclamacions formulades pes persones consumidores en çò que concernís ara observança des obligacions d’atencion qu’establís era normativa vigenta en matèria de consum. Quan era Agéncia Catalana deth Consum age recebut aumens cent reclamacions d’ua madeisha empresa de servicis, li a de hèr ua inspeccion.
»Article 7bis.2-2. Subjècte passiu
»Son subjèctes passius dera taxa pera prestacion de servicis e pera realizacion d’activitats administratives d’inspeccion de consum as empreses prestadores de servicis basics es persones juridiques prestadores de servicis basics, d’acòrd damb era definicion que hè er article 251-2 dera Lei 22/2010, respècte as quaus es persones consumidores an formulat reclamacions ena Agéncia Catalana deth Consum.
»Article 7bis.2-3. Acreditament
»Era taxa pera prestacion de servicis e pera realizacion d’activitats administratives d’inspeccion de consum as empreses prestadores de servicis basics s’acredite damb era prestacion deth servici constitutiu deth hèt impausable.
»Article 7bis.2-4. Quòta
»Era quòta dera taxa pera prestacion de servicis e pera realizacion d’activitats administratives d’inspeccion de consum as empreses prestadores de servicis basics ei de 50 èuros per cada reclamacion qu’age dat pè ara inspeccion.
»Article 7bis.2-5. Afectacion
»Es ingrèssi que s’obtien coma conseqüéncia dera aplicacion dera taxa pera prestacion de servicis e pera realizacion d’activitats administratives d’inspeccion de consum as empreses prestadores de servicis basics an era consideracion de recorsi economics dera Agéncia Catalana deth Consum, enes tèrmes der article 15 dera Lei 9/2004, deth 24 de deseme, de creacion dera Agéncia Catalana deth Consum. Es impòrts obtenguts s’an de destinar intègrament a actuacions en matèria de defensa des persones consumidores.»
Dusau. Entrada en vigor
Aguesta lei entre en vigor ath cap de tres mesi d'auer estat publicada en Diari Oficial de la Generalitat de Catalunya, exceptat es articles 3 e 17 e era disposicion addicionau prumèra, qu’entren en vigor londeman dera nomentada publicacion.»
Palau del Parlament, 17 de març de 2015
El secretari tercer	La presidenta

